Врз основа на член 158-s точка 1) а во врска со член 18 став (10) и член 21-б од Законот за супервизија на осигурување од Законот за супервизија на осигурување (“Службен весник на Република Македонија” бр.27/2002, 79/2007, 88/2008, 67/2010, 44/2011, 188/2013, 112/2014, 153/2015, 192/2015, 23/2016, 83/2018 и 198/2018 и “Службен весник на Република Северна Македонија” бр.101/2019, 31/2020 и 173/2022),  Советот на Експерти на Агенцијата за супервизија на осигурување на седница одржана на ден ------------2022 година донесе:
П Р А В И Л Н И К
за изменување и дополнување на Правилникот за потребната документација и начинот за стекнување квалификувано учество во друштво за осигурување, осигурително брокерско друштво и друштво за застапување во осигурување
Член 1
Во Правилникот за потребната документација и начинот за стекнување квалификувано учество во друштво за осигурување, осигурително брокерско друштво и друштво за застапување во осигурување (“Службен весник на Република Македонија” бр. 58/2013, 35/2017, 138/2017 и 69/2019), по членот 3 се додава нова Глава и член 4 кои гласат:

IV. ПОСТАПКА НА ОЦЕНКА НА ИСПОЛНУВАЊЕ НА УСЛОВИТЕ ЗА АКЦИОНЕР СО КВАЛИФИКУВАНО УЧЕТВО ВО ДРУШТВО ЗА ОСИГУРУВАЊЕ, ДРУШТВО ЗА ЗАСТАПУАВЊЕ ВО ОСИГУРУВАЊЕ И ОСИГУРИТЕЛНО БРОКЕРСКО ДРУШТВО 
Член 4
(1) Надзорниот одбор односно Одборот на директори на друштвото за осигурување, осигурително брокерско друштво односно друштво за застапување во осигурување,  е должен да спроведе постапка на оценка на исполнување на условите за акционер со квалификувано учество во друштво за осигурување, осигурително брокерско друштво односно друштво за застапување пропишани со законот, Законот за трговските друштва, овој правилник и останатите прописи.

(2) Оценката од ставот (1) на овој член се прави:

1. еднаш годишно (редовна годишна оценка);
2. секогаш кога ќе настапат околности кои го доведуваат во сомневање исполнувањето на условите за за акционер во друштво за осигурување, осигурително брокерско друштво односно друштво за застапување во осигурување пропишани со законот, Законот за трговските друштва, овој правилник и останатите прописи (вонредна оценка).
(3) При спроведување на оценката од ставот (1) на овој член, Надзорниот одбор односно Одборот на директори е должен да ја обезбеди и земе во предвид најмалку документацијата утврдена со членот 2 односно 3 од овој правилник.

(4) При спроведување на оценката, Надзорниот одбор односно Одборот на директори е должен ги идентификува сите лица кои се поврзани со акционерот кој поседува квалификувано учество во смисла на одредбите од законот.
(5) По извршената оценка од ставот (1) на овој член, Надзорниот одбор односно Одборот на директори изготвува резиме од извршената оценка на соодветноста на акционерот со квалификувано учество со мислење на Надзорниот одбор односно Одборот на директори за соодветноста на акционерот од аспект на исполнувањето на одделните услови предвидени во законот, Законот за трговските друштва, овој правилник и останатите прописи. Резимето од спроведената оценка заедно со мислењето за соодветноста на кандидатот треба да биде потпишано од членовите на Надзорниот одбор односно Одборот на директори на друштвото за осигурување.
(6) Надзорниот одбор односно Одборот на директори на друштвото за осигурување, осигурително брокерско друштво односно друштво за застапување во осигурување е должен редовната (годишна) оценка од ставот (2) точка 1 од овој член да ја спроведе најдоцна до 30 јануари во тековната година и за тоа да ја извести Агенцијата во рок од 5 работни дена од денот на спроведената оценка при што кон известувањето ќе достави резиме од спроведената оценка со мислење за соодветноста на кандидатот од аспект на исполнување на условите пропишани со законот, Законот за трговските друштва, овој правилник и останатите прописи. 

(7) Надзорниот одбор односно Одборот на директори на друштвото за осигурување, осигурително брокерско друштво односно друштво за застапување во осигурување е должен да спроведе постапка на вонредна оценка на исполнување на условите за акционерот со квалификувано учество во случај на настапување на околности кои го доведуваат во сомневање исполнувањето на условите за акционерот со квалификувано учество пропишани со интерните акти на друштвото, законот, Законот за трговските друштва, овој правилник и останатите прописи. 
(8) Надзорниот одбор односно Одборот на директори на друштвото за осигурување е должен да ја извести Агенцијата за спроведената вонредна оценка на акционерот со квалификувано учество,  најдоцна во рок од 5 работни дена од денот на извршената оценка при што кон известувањето ќе достави резиме од спроведената оценка со мислење за соодветноста на акционерот со квалификувано учество од аспект на исполнување на условите за акционерот со квалификувано учество пропишани со интерните акти на друштвото, законот, Законот за трговските друштва, овој правилник и останатите прописи.
Главата IV станува Глава V а членот 4 станува член 5.
Член 2

Во членот 4 кој станал член 5 во ставот (3) по зборот: “(нотар)” се става точка а зборовите: “и истите не смеат да бидат постари од шест месеци пред денот на поднесување на барањето за издавање согласност” се бришат.

По ставот (3) се додава нова став (4) кој гласи:

“Потврдите, изјавите и прашалниците кои се дел од документацијата која се доставува кон барањето за издавање согласности од член 1 од овој правилник не смеат да бидат постари од три (3) месеци пред денот на поднесување на барањето”.
Ставовите 4 и 5 стануваат ставови 5 и 6 соодветно.
Членот 5 станува член 6.

Член 5

Овој правилник влегува во сила наредниот ден од денот на објавувањето во „Службен весник на Република Северна Македонија“.

Бр. ____________                                                          Претседател на Советот на експерти                   

од _________ година                                                                   Крсте Шајноски
Образложение

Целта на измените на потребната документација и начинот за стекнување квалификувано учество во друштво за осигурување, осигурително брокерско друштво и друштво за застапување во осигурување e регулирање на начинот и постапката на редовна (континуирана) оценка на исполнување на условите за акционер со квалификувано учество во друштво за осигурување, осигурително брокерско друштво и друштво за застапување во осигурување пропишани со законот, Законот за трговските друштва, овој правилник и останатите прописи, не само во фазата на стекнување на квалификуваното учество туку и во континуитет додека лицето поседува квалификувано учество до субјектот. 

